
REGLUR

um Heilbrigðisvísindastofnun Háskóla Íslands og Landspítala.

1. gr.
Almennt.

Heilbrigðisvísindastofnun er starfrækt af Háskóla Íslands og Landspítala. Stofnunin stuðlar að samstarfi og
eflingu rannsókna- og þróunarstarfs á sviði heilbrigðisvísinda.

2. gr.
Hlutverk.

Hlutverk Heilbrigðisvísindastofnunar er eftirfarandi:

1. Stofnunin skal efla tengsl og samstarf milli rannsóknareininga og rannsakenda heilbrigðisvísindasviðs og
Landspítala, bæði innbyrðis og við innlendar og erlendar rannsóknastofnanir og fyrirtæki í
heilbrigðisvísindum. Stofnunin skal jafnframt efla samstarf heilbrigðisvísindasviðs og Landspítala með því
að annast undirbúning og utanumhald samráðsfunda sviðsins og spítalans og úrvinnslu þeirra mála sem þar
koma til umfjöllunar.

2. Stofnunin skal styðja við rannsóknir í líf- og heilbrigðisvísindum og öðrum grunnvísindum sem varða
heilsufar fólks, innan rannsóknareininga og meðal rannsakenda heilbrigðisvísindasviðs og Landspítala. Í
því skyni skal stofnunin stuðla að fjármögnun og samnýtingu sameiginlegra rafrænna innviða, hugbúnaðar,
nauðsynlegrar aðstöðu og tækjakosts. Stofnunin skal jafnframt beita sér fyrir sjálfbærum rekstri og
endurnýjun fyrrgreinds tækjakosts og innviða.

3. Stofnunin skal aðstoða rannsakendur, rannsóknarhópa og rannsóknarsetur við styrkjaöflun og rekstur
rannsóknarstyrkja. Stofnunin skal jafnframt eiga frumkvæði að samtali við stjórnvöld um fjármögnun
kostnaðarsamra rannsóknarinnviða. Auk þess skal stofnunin tryggja að til staðar séu leiðbeiningar við gerð
samninga við samstarfsaðila.

4. Stofnunin skal kortleggja og veita sem besta yfirsýn yfir heilbrigðisrannsóknir á Íslandi innan HÍ,
Landspítala og samstarfsstofnana á Íslandi. Þá skal hún stuðla að því að niðurstöður rannsókna í
heilbrigðisvísindum séu birtar og kynntar á innlendum og alþjóðlegum vettvangi.

5. Stofnunin vinnur með stjórnvöldum að því að tryggja að ákvarðanir stjórnvalda sem varða lýðheilsu og
heilbrigðisþjónustu byggist á bestu fáanlegu þekkingu á hverjum tíma. Í því skyni hefur stofnunin
milligöngu um samninga við stjórnvöld vegna þjónusturannsókna og/eða sérfræðiálita sem unnin eru af
rannsakendum/rannsóknarhópum stofnananna. Semja þarf sérstaklega um gjaldskrá slíkra verkefna.

3. gr.
Skipulag.

Stjórnsýsla Heilbrigðisvísindastofnunar er á hendi skrifstofu heilbrigðisvísindasviðs.

Forseti heilbrigðisvísindasviðs skipar fimm manna þverfræðilega stjórn og tvo varamenn, í samráði við
forstjóra Landspítala, til þriggja ára í senn. Þau skulu eiga samráð við stjórn heilbrigðisvísindasviðs og
framkvæmdastjórn Landspítala við skipan stjórnar. Stjórn getur kallað til ráðgjafa eftir því sem þörf krefur.

Heimilt er að ráða forstöðumann fyrir stofnunina. Sé forstöðumaður ráðinn, ræður forseti
heilbrigðisvísindasviðs í starfið, að fenginni tillögu stjórnar stofnunarinnar og í samráði við forstjóra Landspítala.

Val og ráðning forstöðumanns fer að öðru leyti fram í samræmi við reglur um verklag við ráðningar starfsmanna
Háskóla Íslands og Landspítala, nr. 385/2003, eftir því sem við á. Forstöðumaður skal vera sameiginlegur
starfsmaður Háskóla Íslands og Landspítala. Forseti heilbrigðisvísindasviðs setur forstöðumanni erindisbréf þar
sem nánar er kveðið á um verksvið hans og starfsskyldur forstöðumanns.

Forstöðumaður stýrir daglegum rekstri stofnunarinnar í samráði við stjórn og sér til þess að stofnunin ræki
hlutverk sitt. Þá situr forstöðumaður samráðsfundi heilbrigðisvísindasviðs og Landspítala og fylgir eftir
ákvörðunum sem þar eru teknar í samráði við viðeigandi aðila.

4. gr.
Stjórnarfundir.

Stjórnarfundi skal halda að minnsta kosti einu sinni í mánuði. Formaður stjórnar boðar til funda með minnst
fimm daga fyrirvara og skal dagskrá fylgja fundarboði.

Formaður stýrir fundum stjórnar. Forstöðumaður situr fundi stjórnar og hefur málfrelsi og tillögurétt.

Halda skal fundargerðir um það sem fram fer á stjórnarfundum. Skal stjórn senda afrit af staðfestum
fundargerðum til forseta heilbrigðisvísindasviðs Háskóla Íslands og forstjóra Landspítala. Þá skulu afrit af
fundargerðum einnig send deildarforsetum á heilbrigðisvísindasviði og fulltrúum í framkvæmdastjórn Landspítala.

5. gr.
Verkefni stjórnar og forstöðumanns.

Stjórn fjallar um málefni og verkefni stofnunarinnar, tekur stefnumarkandi ákvarðanir um starfsemi hennar,
sker úr um vafaatriði varðandi innri starfsemi stofnunarinnar og setur sér starfsreglur.

Stjórn og forstöðumaður skulu hafa virkt samráð við stjórnir, nefndir, rannsakendur og rannsóknarhópa innan
Landspítala og Háskóla Íslands.

Stjórn efnir til ársfundar Heilbrigðisvísindastofnunar þar sem ársskýrsla er lögð fram, auk þess sem fjallað er
um önnur mál eftir því sem kveðið er á um í reglum fyrir Háskóla Íslands.

6. gr.
Fjármál.

Heilbrigðisvísindastofnun skal fjármögnuð með framlögum frá Háskóla Íslands og Landspítala. Aðilar skulu
standa undir rekstri stofnunarinnar að jöfnu, nema annað verði sérstaklega ákveðið með skriflegu samkomulagi
þeirra.

Til tekna stofnunarinnar teljast jafnframt styrkir, greiðslur fyrir þjónustu, samrekstrar- og aðstöðugjöld og
aðrar tekjur sem tengjast starfsemi hennar, þar með talið tekjur vegna þjónustuverkefna fyrir stjórnvöld.

Reikningshald stofnunarinnar er hluti af reikningshaldi Háskóla Íslands. Fjárhagsáætlanir skulu bornar undir
rekstrarstjóra heilbrigðisvísindasviðs, forseta sviðsins og forstjóra Landspítala.

7. gr.
Gildistaka.

Reglur þessar, sem háskólaráð hefur sett á grundvelli heimildar í 3. mgr. 11. gr. laga um opinbera háskóla, nr.
85/2008, að fenginni tillögu stjórnar heilbrigðisvísindasviðs, öðlast þegar gildi. Frá sama tíma falla úr gildi reglur
um Heilbrigðisvísindastofnun Háskóla Íslands, nr. 200/2019.

Háskóla Íslands, 9. september 2026.

Silja Bára R. Ómarsdóttir.

B deild - Útgáfudagur: 23. september 2026

Magnús Jökull Sigurjónsson.

